
La Mesa del Parlament, en la sessió tinguda el 15 de juliol de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Llei 1/2006, del 16 de febrer, de la iniciativa legislativa popular, aprovada pel Ple del Parlament en la sessió del dia 11 de juny de 2014:

Lei de modificacion dera Lei 1/2006, deth 16 de hereuèr, dera iniciativa legislativa populara

Preambul
Actuauments, autant era comunitat juridica coma era politica arreconeishen era iniciativa legislativa populara coma un mecanisme de participacion ciutadana ena activitat legislativa, en tot compréner per açò era capacitat que determinadi ordenaments juridics dan a un amàs de ciutadans entà que poguen activar e sollicitar era discussion, damb era possibilitat que se'n derive era aprovacion d'ua lei.
Era iniciativa legislativa populara ei ua valor ahijuda ath sistèma de democràcia parlamentària, donques que la complète e la hè mès rica, pr'amor que permet que determinades demanes sociaus que, pes arrasons que sigue, non demoren arrecuelhudes ena agenda politica poguen arribar en Parlament, poguen èster-i discutides e, en darrèra instància, aprovades.
Des de hè ans, es estudis sus democràcia e crisi de representacion tendien a sosestimar era democràcia dirècta. Maugrat açò, enes darrèri tempsi e, mès que mès, dempús dera aparicion deth fenomen nomentat movement 15-M, s'a hèt evident eth besonh de qu'es institucions politiques evolucionen de cap a naui mecanismes de participacion se non vòlen quèir en descredit absolut deuant es ciutadans. Era expression dera sobeiranetat populara per miei dera representacion exclusiva des partits politics, sense cercar alternatives dehòra d'aguest marc ara crisi de representacion, ei un modèl agotat.
Maugrat qu'enes darrèri tempsi, aguest besonh de recèrca de naui modèls ei mès incisiu, en diuèrses escadences, es diferenti grops politics an ja manifestat era volontat d'apropar mès era accion politica as ciutadans. Ua d'aguestes escadences siguec quan s'impulsèc e aprovèc era Lei 2/1995, deth 23 de març, dera iniciativa legislativa populara, e posterioraments, era Lei 1/2006, deth 16 de hereuèr, dera iniciativa legislativa populara, era quau arrecuelhie tota era experiéncia acumulada pendent era vigéncia dera Lei 2/1995 e es manifestacions hètes pes entitats impulsores, que pendent aqueri ans anèren hènt aportacions que permeteren ua melhora legislativa substanciau.
Atau donques, des der an 1995 an estat vint-e-sies es iniciatives legislatives populares qu'eth Parlament de Catalonha a tramitat. Quan era iniciativa legislativa populara ei acceptada a tramit per organ legislatiu, se daurís un tèrme entà presentar-i esmendes ara totalitat. Aguestes esmendes ara totalitat signifiquen eth posicionament tecnicopolitic per çò que hè ara oportunitat o non de tramitar era iniciativa. Un viatge acabat aguest tèrme, era iniciativa legislativa populara demore pendenta d'èster debatuda ena session plenària.
Segons er article 72 deth Reglament deth Parlament, er orde deth dia deth Plen ei fixat peth president deth Parlament, cossent damb eth Conselh de Pòrtavotzes. Qu'ei a díder, son aguestes dues institucions es que determinen er includiment des ahèrs en orde deth dia des sessions plenàries.
Donques, quan se produsís era comunicacion dera verificacion e eth recompde des signatures, e era Mesa deth Parlament accèpte a tramit era iniciativa e la publique en Butlletí Oficial del Parlament de Catalunya, era titolaritat dera iniciativa passe a èster dera cramba. Dempús d'aqueth moment, era comission promotora ne pèrd eth contraròtle e, donques, son eth president e eth Conselh de Pòrtavotzes es que decidissen era convenença o non de debàter era iniciativa en Plen. Qu'ei a díder, es promotors dera iniciativa demoren ara expectativa des critèris d'oportunitat des organs de govèrn parlamentari, a diferéncia de çò que pòt succedir enes proposicions de lei, donques que, atau coma determine er article 27 deth Reglament deth Parlament, eth Conselh de Pòrtavotzes ei constituït pes pòrtavotzes des grops parlamentaris, e son aguesti es que, en vertut der article 72 deth Reglament, fixen er orde deth dia deth Plen. Donques, ei eth madeish pòrtavotz deth grop qui pòt reportar ath president e ara rèsta deth Conselh eth besonh o er interès deth collectiu que represente sus er includiment d'un determinat ahèr ena següenta session plenària, hèt que non passe en cas dera iniciativa legislativa populara, que se tròbe desprovedida de representacion deuant d'aguesti organs decisòris.
Damb aguesta lei se sage de hèr un pas ath delà en tot demostrar qu'era participacion ciutadana ei ua pèça clau en foncionament deth sistèma democratic e qu'eth Parlament de Catalonha cre en aguest papèr decisiu qu'a eth ciutadan. Per açò se prepause d'includir eth besonh de fixar un tèrme de quate mesi, entà que es iniciatives legislatives, un viatge agen finit es tramits parlamentaris apertienti, siguen includides automaticaments en orde deth dia dera session plenària e, d'aguesta manèra, non se dèishe eth sòn includiment ar arbitri des organs de govèrn deth Parlament.
De un aute costat, era experiéncia de tramitacion des iniciatives legislatives populares tanben met en relèu eth besonh de refortilhar era intervencion des promotors en debat de totalitat, coma tanben ena tramitacion posteriora des iniciatives que despassen aguest debat. Per açò, aguesta lei arreconeish as promotors naues facultats d'accion e intervencion, mès que mès en trabalh des comissions legislatives.
Un aute aspècte qu'ei important d'esclarir ar efècte dera tramitacion des iniciatives legislatives populares ei eth dera eventuau afectacion deth pressupòst en vigor en moment dera sua tramitacion. Entà evitar qu'açò pogue empedir era tramitacion dera iniciativa, se prepause er includiment d'un mecanisme automatic entà diferir era entrada en vigor dera lei ar exercici pressupostari següent.
Ua auta nauetat destacabla dera Lei ei qu'esten era foncion de conselh qu'es servicis juridics deth Parlament ja hègen en çò que hè as comissions promotores en totes es fases dera tramitacion dera iniciativa, e non sonque ena fasa de presentacion, coma actuauments establís era lei.
Fin finau, cau destacar eth hèt que sigue eth Parlament qui dicte, en tèrme de sies mesi a compdar dera publicacion d'aguesta lei, es instruccions apertientes entà garantir era aplicacion dera signatura electronica ena presentacion des iniciatives populares. Damb eth compliment d'aguesta condicion, se facilite notablaments er exercici d'aguest dret de participacion ciutadana.
Aguesta lei compren quate articles, ua disposicion transitòria e ua disposicion finau. Es quate articles modifiquen er article 14 e era disposicion addicionau prumèra dera Lei dera iniciativa legislativa populara e i higen dues disposicions addicionaus e ua disposicion finau.

Article 1. Modificacion der article 14 dera lei 1/2006
Se modifique er article 14 dera Lei 1/2006, deth 16 de hereuèr, dera iniciativa legislativa populara, que demore redigit dera manèra següenta:

«Article 14. Tramitacion dera proposicion de lei
»1. Era tramitacion parlamentària s'a de hèr cossent damb çò qu'establissen es precèptes deth Reglament deth Parlament que regulen eth procediment legislatiu, sens damatge des especialitats qu'establís aguesta lei.
»2. Eth debat de totalitat dera proposicion de lei s'a d’amiar en tèrme de quate mesi a compdar de londeman dera comunicacion deth Conselh Electorau ara Mèsa deth Parlament a qué se referís er article 12.3. Era Mèsa deth Parlament a de comunicar ara comission promotora es dates de començament e d’acabament deth tèrme.
»3. S'en debat se defenen esmendes ara totalitat, eth representant dera comission promotora a dret a intervier dempús qu'ac agen hèt es grops parlamentaris qu'an presentat esmendes. Aguesti grops parlamentaris pòden tornar a intervier dempús qu'ac age hèt eth representant dera comission promotora.
»4. Un viatge agut eth debat de totalitat, se s'apròve de tramitar era iniciativa legislativa, era comission promotora pòt participar ena tramitacion deuant era comission parlamentària corresponenta per miei des accions següentes:
»a) Èster escotada enes tèrmes qu'eth Reglament deth Parlament establís entàs compareishements des organizacions e es grops sociaus, abans que se daurisque eth periòde de presentacion d'esmendes ar articulat. 
»b) Prepausar compareishements de persones e entitats en tramit a qué se referís era letra a. Aguests compareishements an d'èster sometuts a votacion dera comission legislativa corresponenta.
»c) Designar un representant entà qu'assistisque ara prumèra reünion dera ponéncia nomentada pera comission.
»d) Participar, per miei deth sòn representant, enes reünions dera ponéncia entà aconselhar-la quan aguesta l’ac requerisque.
»5. Un viatge estimada era proposicion de lei en comission, eth debat en Plen comence damb era intervencion des promotors dera iniciativa.
»6. Es servicis deth Parlament an de facilitar ara comission promotora era informacion e era documentacion qu'agen relacion dirècta damb era iniciativa legislativa o damb era sua tramitacion. Atau madeish, es servicis juridics deth Parlament an d'aconselhar ara comission promotora en çò que hè ath compliment des requisits formaus pendent tota era tramitacion dera iniciativa legislativa. Eth representant dera comission promotora a de presentar essollicituds d'informacion e conselh deuant era Secretaria Generau deth Parlament.
»7. As efèctes de çò qu’establissen es apartats anteriors, era comission promotora a de designar un representant e un suplent mejançant un escrit adreçat ara mèsa dera comission. Eth representant e eth suplent an d'èster membres dera comission promotora.
»8. Era comission promotora pòt mandar ara Mèsa deth Parlament proposicions o planhs relatius ara tramitacion dera iniciativa. Era Mèsa, un viatge escotat eth Conselh de Pòrtavotzes, a d'arrespóner ara comission en tèrme de quinze dies a compdar dera recepcion des dits proposicions o planhs.»

Article 2. Modificacion dera disposicion addicionau prumèra dera Lei 1/2006
Se modifique era disposicion addicionau prumèra dera Lei 1/2006, que demore redigida dera manèra següenta:
«Prumèra. Signatura electronica ena presentacion dera iniciativa
»Eth Parlament, entà facilitar era signatura electronica ena presentacion dera iniciativa legislativa populara, a de dictar es instruccions apertientes entà garantir era eficacitat e era seguretat d'aguest mejan telematic en tèrme de sies mesi a compdar dera publicacion d'aguesta lei.»

Article 3. Addicion de dues disposicions addicionaus ara Lei 1/2006
Se higen dues disposicions addicionaus, era tresau e era quatau, ara Lei 1/2006, damb eth tèxte següent:
«Tresau. Afectacion pressupostària
»1. S'era proposicion de lei pòt implicar un aument de crèdits o ua diminucion d'ingrèssi en çò que hè ath pressupòst en vigor en moment dera sua tramitacion parlamentària, era lei que resulte dera iniciativa legislativa populara non pòt entrar en vigor, ena part que compòrte era dita afectacion pressupostària, enquiar exercici pressupostari següent o, s'ac cau, enquia un aute de posterior, s'atau ac determine era madeisha proposicion de lei.
»2. As efèctes de çò qu'establís er apartat 1, era Mèsa deth Parlament a de remanar era iniciativa legislativa populara ath Govèrn entà que se posicione sus es sòns efèctes economics en tèrme d'ueit dies.
»3. S'eth Govèrn considère que se produsís afectacion pressupostària, era Mèsa deth Parlament a d'adméter a tramit era proposicion de lei enes tèrmes qu'establís er apartat 1. S'eth Govèrn non se pronóncie en tèrme d'ueit dies, eth silenci se compren en sens que non i a afectacion pressupostàira.
»Quatau. Critèris entara computacion deth tèrme entà auer eth debat de totalitat
»1. S'eth tèrme a qué se referís er article 14.2 finís entre periòdes ordinaris de sessions, eth debat de totalitat a d'èster includit en orde deth dia deth prumèr plen ordinari deth periòde de sessions següent.
»2. S'eth tèrme a qué se referís er article 14.2 acabe quan eth Parlament ei dissolvut, se reabilite automaticaments un nau tèrme de dus mesi, a compdar de londeman dera constitucion deth nau Parlament. En aguest cas, era Mèsa deth Parlament, cossent damb eth Conselh de Pòrtavotzes, a de daurir un nau tèrme de presentacion d'esmendes ara totalitat.»

Article 4. Addicion d'ua disposicion finau ara Lei 1/2006
Se hig ua naua disposicion finau prumèra ara Lei 1/2006. Es ancianes disposicions finaus prumèra e dusau passen a èster, respectivaments, era disposicion finau dusau e era disposicion finau tresau. Era naua disposicion finau prumèra a eth tèxte següent:
«Prumèra. Modificacion deth Reglament deth Parlament
»Cossent damb eth principi d'autonomia parlamentària, eth Parlament a de hèr es modificacions de besonh en sòn Reglament entà qu'era tramitacion des iniciatives legislatives populares se hèsque cossent damb çò qu'establís aguesta lei. Tanben a d'adoptar es mesures de besonh entà difóner eth contengut des iniciatives legislatives populares e entà promòir era participacion ciutadana pendent era sua tramitacion parlamentària.»

Disposicion transitòria. Tèrme entara substanciacion des iniciatives legislatives populares que son en tramit en moment dera entrada en vigor d'aguesta lei  
1. Es iniciatives legislatives populares que siguen en disposicion d'èster objècte d'un debat de totalitat en Plen deth Parlament en moment dera entrada en vigor d'aguesta lei s'an de substanciar en tèrme de sies mesi a compdar de londeman dera sua entrada en vigor. As iniciatives qu'agen ja superat eth debat de totalitat, se les aplicarà çò qu'establís aguesta lei cossent damb eth sòn estat de tramitacion.
2. Ena computacion deth tèrme a qué se referís er apartat 1 sonque se tien compde des periòdes ordinaris de sessions.

Disposicion finau. Entrada en vigor
Aguesta lei entre en vigor londeman d'auer estat publicada en Diari Oficial de la Generalitat de Catalunya.

Palau del Parlament, 15 de juliol de 2014
El secretari segon	La presidenta del Parlament

